
Ташкилоти Бош Ассамблеясининг 72-сессиясида сўзлаган нутқида ўсиб 
келаётган ёш авлод тўғрисида фикр билдирар экан жумладан, “ Ҳар қандай 
давлатнинг тарихий тараққиёт йўлидан маълумки, юртнинг жадал 
ривожланиши, муайян ютуқларга эришиши, халқнинг фаровон бўлиши ўша 
давлатда ёшлар таълим - тарбияси ва келажагига бериладиган эътибор 
даражасига чамбарчас боғлиқ. Шу маънода, Ўзбекистонда ёшлар масаласи 
давлат сиёсатининг энг устувор йўналишларидан бири ҳисобланади” – дейди 
Ўзбекистон Республикаси бош рахбари. 
 Маълумки ҳар қандай давлатнинг барқарор тараққиётини таъминлашда 
асосий пойдевор бу - инсон омили, унинг интеллектуал салоҳияти билан узвий 
боғлиқ. Шу  нуқтаи-назардан, мамлакат  аҳолисининг  катта  қисми  
замонавий билим ва кўникмаларга  эга ёшлардан  иборат  эканлигини  
инобатга  олган  ҳолда,  мазкур қатламнинг ижтимоий-иқтисодий ва бошқа 
соҳалардаги манфаатларини ҳимоя қилиш ва кузатилаётган долзарб 
масалаларнинг назарий ва амалий жиҳатдан ечимини топиш кун тартибидаги 
муҳим масалалардан саналади десак муболаға бўлмайди. 
  Дарҳақиқат, сўнги вақтларда ўсмирлар орасида турли салбий 
кўринишдаги иллатлар пайдо бўлмоқда. Жумладан, ўсмирлар орасида салбий 
руҳдаги жангари фильмлар оммалашуви, ижтимоий тармоқлар орқали салбий 
руҳдаги “Челлендж” (видеокамерада вазифани бажариш, уни ижтимоий 

тармоққа жойлаштириш ҳамда бу вазифани дўстига ёки 

фойдаланувчиларининг чексиз доирасига такрорлашни таклиф қилиш) каби 
салбий одатлар шаклланмоқда. Ушбу харакатлар оқибатида ҳуқуқбузарлик 
ҳолатларини учраши ҳоллари, ўсмирлар ўртасида агрессив хулқ-атвор 
характери кўринишидаги низоли вазиятлар ривожланиши ёки жангари 
руҳдаги видеоролик ёки фильмларни мунтазам кузатиб бориш оқибатида 
ўткир тиғли совуқ қуролларни ўзи билан олиб юриш ва ундан мунтазам 
фойдаланишга уриниш ҳоллари ўсмирлар орасида оммалаашмоқда. Ушбу 
харакатларнинг барчасини замирида тобелик оқибатида вужудга келадиган 
тажовузкорлик-агрессия ётади.  
  Тажовузкорлик-агрессия тушунчаларини янада кенгроқ тахлил этиш 
мақсадида бу борада илмий ёндошган олимлар фикрига мурожаат қилиш 
мумкин. Агрессиянинг хилма-хил таърифлари мавжуд бўлиб, улар 
қуйидагилардан иборат: а) Бошқаларга хавф солувчи ёки зиён етказувчи ҳар 
қандай хулқ-атвор агрессия деб аталади (Басс). в) Бошқаларни ҳафа қилиш, 
уларга зиён етказиш нияти бўлган хатти-ҳаракатлар агрессия деб аталади 
(Берковиц). с) Бошқаларга жисмоний зарар етказиш нияти билан амалга 
оширилган ҳаракатлар агрессия деб аталади. (Зильман). Ушбу таърифларга 
асосланиб, шартли равишда агрессив хулқ-атворни мотивацион агрессия 
турига бўлиш мумкин. Агрессия - мотивацион фаолият сифатида норма ҳамда 
қоидаларни бузиш, атрофидагиларга зарар ва азоб-уқубат келтириш деб 
тушунилади. Шу ўринда инструментал ҳамда ғараз билан қилинган (олдиндан 

ўйланган) агрессия типлари ҳам фарқланади:  
- Инструментал агрессия - Инсон агрессив ҳаракат қилишни ўз олдига 

мақсад қилиб қўймайди, балки бу шароит билан боғлик ҳолда юзага келади. 
Айни ҳолда мотив мавжуд бўлади, лекин англанмаган тарзда намоён бўлади. 
      - Ғаразлик билан қилинган (олдиндан ўйланган) агрессия - Агрессив хулқ 
атвор яъни зарар ёки зиён етказишга қаратилган хатти-ҳаракатлар англанган 
мотив асосида амалга оширилади. 
 Юқоридаги таърифлардан фарқли ўлароқ Агрессия ҳақида В.Клайн 
ўзгача ёндошган яъни, у агрессивликнинг салбий жихатларини инкор этмаган 
ҳолда агрессияда “маълум маънодаги соғлом жиҳатлар” ҳам мавжуд бўлиши, 
улар фаол ҳаёт кечириши учун асқотиши мумкинлигини эътироф этади. 
Агрессия ва агрессивлик тушунчаларини бир-биридан ажратиб таҳлил қилиш 
лозимдир. Агрессия  бу одамлар, одамлар гуруҳига нисбатан жисмоний ва 

руҳий зарар етказишга қаратилган индивидуал ёки жамоавий хатти-ҳаракатлар 
мажмуи бўлиб ҳисобланади. Агрессивлик эса шахснинг нисбатан барқарор 
хусусияти бўлиб, у агрессияга тайёргарликни ифодалаш билан бирга 
душманлик асосида бошқаларнинг хулқ-атвори, хатти-харакатини қабул 
қилиш ва тушунишга мойилликни билдиради. Агрессивлик барқарорлик кучи 
ҳамда шахс тузилишининг бир қисми сифатида хулқ-атворнинг умумий 
тенденциясини олдиндан аниқлаш имкониятига эга бўлади. Демак, агрессия - 
бу жисмоний ёки руҳий зарар етказишга йўналтирилган ҳар қандай хулқ-атвор 
шаклидир.  
 Хозирги кунда ўсмирлар орасида учрайдиган тажовузкорлик-агрессия ёш 
жихатлари билан бир қаторда “ўтиш даври”га ҳам алоқадор жараён 
ҳисобланиб, бу даврда ўсмир, катта ёшдагиларга тақлид қилиш ҳаракатлари 
билан характерланади. Ўсмир нафақат физиологик балки психологик тарафдан 
ҳам ўзгаради. Ўсмирлик давридаги тажовузкорлик ички безовталик ва  
ҳис-туйғуларини жиловлай олмаслик белгисидир. Аксарият ота-оналар 
боланинг тажовузкор хатти-харакатларида ўзларини айбдор хисоблайдилар. 
Шубҳасиз кўп нарса оилага боғлиқ. Илгари у қадар кенг эътибор қаратилмаган 
агрессия муаммоси нега хозирги кунда кенг жамоатчилик муаммосига 
айланиб бормоқда деган савол туғилади. Чунки ташқи томондан бўлаётган 
салбий таъсирлар, салбий маълумотларни қабул қилиш манбалари ортиб 
бормоқда. Интернет (ижтимоий тармоқлар), гаджет ва телевизордан қабул 
қилинаётган салбий маълумотлар ота-она ва фарзанд ўртасида зиддиятлар 
юзага келишига сабаб бўлади. Оддий мисол тариқасида ёш боланинг қўлидан 
телефон, планшет ёки ноутбукни тортиб олсангиз уни сизга бўлган 
тажовузкорона реакциясига дуч келасиз. Бошқача қилиб айтганда бугунги 
ахборот технологиялари асрида ўсмирларда ахборот қабул қилиш жараёни 
жадаллик ва тезкорлик билан амалга ошмоқда, жумладан деярли ҳар бир 
ўсмирда замонавий смартфон телефонлари мавжуд бўлиб, улар хохлаган 
вақтида смартфони орқали интернет тармоғидан турли хилдаги маълумотлар 
олиши ёки жангари фильмлар (қизиқишига қараб) ва шу руҳдаги онлайн 
интернет ўйинларини юклаб олишлари мумкин. Ушбу салбий руҳдаги 
маълумотларни қабул қилишлари орқали уларда агрессивлик ва хавотирланиш 
даражасини ошиб кетиши кузалиши мумкин.  

 Ушбу ижтимоий муаммо сифатида қаралаётган масалани ечими сифатида 
кенг жамоатчилик, тажрибали илм аҳли, малакали педагог ва психологлар 
томонидан тавсиялар ишлаб чиқиш, бу борада илмий ишлар олиб бориш 
ҳамда уни  ижтимоий тармоқлар оқали профилактика мақсадида ёритиб 
бориш лозим деган хулосага келиш мумкин. Бунинг натижасида ўсмирлар 
қатламига нисбатан эътибор янада ортади, ўсмирларнинг психологик 
хусусиятлари ўрганилади, таҳлил қилинади ҳамда улар руҳиятидаги турли 
муаммоларнинг амалий ечими хусусида бахс юритилади дейиш мумкин. 
Бундан ташқари илмий изланишлар натижасида юзага келган тавсиялар 
дарсликларга киритилиб, келажакда ўсмирлар билан психокоррекцион, 
психопрофилактик, психоконсультацион ишларни ташкил этишда дастурул 
амал бўлиб хизмат қилади.  

